
ЗАХИДАЛ 146

	 

	ДЭЛХИЙН ДАЙН ЭХЭЛСЭН НЬ

	 

	1933 оны гуравдугаар сарын 23

	 

	Би сүүлчийнхээ захидлын эцэст улс үндэстнүүд бие биетэйгээ харилцахдаа хэрхэн ёс журмаас гажгууд, муу зан гаргадаг болсныг чамд анхааруулсан билээ. Тэд боломж л гарвал бусад үндэстнийг доромжлон, эвлэрэнгүй бишээр хандаж, «өөрт ч үгүй, бусдад ч үгүй» гэсэн бодлого явуулахыг тусгаар тогтнож байгаагийн шинж хэмээн үздэг байв. Үндэстнүүдийг дэг журамд оруулж чадах тийм нэр сүр байсангүй. Тэд тусгаар тогтнож байгаагүй гэж үү, түүнд нь оролцох гэсэн аливаа оролдлого тэдний дургүйцлийг хүргэх ёсгүй байсан гэж үү? Тэдний болгоомжилдог ганц зүйл бол хожмын ур дагавраас л айх явдал байв. Тийнхүү хүчтэйг нь зохих хэмжээгээр хүндэтгэж, хүч мөхсийг хөндлөн дайрчихдаг байлаа.

	Үндэстнүүдийн тэр өрсөлдөөн гарцаагүй, үнэхээр капиталист аж үйлдвэрийн хөгжлийн үр дүн байлаа. Борлуулалтын зах зээл, түүхий эдийн эх булгийн хэрэгцээ байнга өссөнөөс болж капиталист гүрнүүд колонийн эзэмшилтэй болохын төлөө дэлхий дахинаар хэрхэн уралдаж байсныг бид харсан билээ. Тэд Ази, Африк руу өнгөлзөж, дарлан мөлжиж байх үүднээс аль болохоор их нутаг дэвсгэр эзлэн авч байв. Империалист гүрнүүд бүх дэлхийг хуваан эзэлж, сул нутаггүй болсны дараа бие бие рүүгээ хорсолтойгоор харан бусдын эзэмшил нутаг руу архирах болсон байв. Азид ч, Африкт ч, Европт ч их гүрнүүдийн хооронд үе үе мөргөлдөөн болж, шунал нь хэтрээд ирэхийн цагт бараг л байлдах шахдаг байв. Зарим гүрэн бусдаас илүү амжилт олж, аж үйлдвэрийн талаар давуу, колонийн асар их эзэмшил нутагтай байсны хувьд Англи улс бусад бүх улсаас илүү амжилтай байлаа. Баяжих тусам шунадаг болохоор тэглээ гээд Англи ч сэтгэл ханахгүй байв. Умардаас Өмнөд хүртэл, Каираас Кейптуан хүртэл бүх нутгийг эзэлсэн африкийг колоничлон эзэмших, колонийнхоо эзэмшлийг өргөтгөх гэсэн асар том төлөвлөгөө «колонийн эзэнт гүрэн байгуулагчдын» толгойг эзэмдэн байлаа. Англи бас герман ба америкийн аж үйлдвэртэй өрсөлдөх талаар санаа зовнин байв. Тэдгээр улс Английг бодвол илүү хямд үнэтэй аж үйлдвэрийн таваар үйлдвэрлэн гаргаж, тэгснээрээ ягуухнаар Английг борлуулалтын зах зээлээс түрэн гаргаж байлаа.

	Зол заяатай Англи л сэтгэл нь хангагдахгүй байсан болохоор бусад орон түүнээс ч илүү сэтгэл дундуурхан байх нь аргагүй байв. Ялангуяа бүр хожуу, колонийг хувааж дууссан хойно их гүрний тоонд орсон Герман бүр ч их цухалдаж байжээ. Герман улс шинжлэх ухаан боловсрол, аж үйлдвэрийн талаар асар их амжилт олж, бас том армитай болсон байв. Ажилчдад зориулсан нийгмийн шинэтгэлийн хууль тогтоомж гаргах талаар ч Герман улс Англи болон бусад улсаас давсан байв. Германыг тайзан дээр гарч ирэх үед хэдийгээр дэлхийн үлэмж хэсгийг бусад империалист гүрнүүд нэгэнт хуваан авсан, мөлжих боломж хязгаарлагдмал болсон байсан ч гэсэн Герман дан ганц шаргуу хөдөлмөр, сахилга журмынхаа үрээр аж үйлдвэрийн капитализмын үеийн хамгийн хүчтэй, хамгийн идэвхтэй гүрэн болж чаджээ. Германы худалдааны хөлөг онгоцнууд дэлхийн усан боомт бүрд хүрэлцэн очиж, Гамбург, Бремен зэрэг өөрийнх нь боомтууд дэлхийн том боомтод тооцогдох болжээ. Германы худалдааны хөлөг онгоц зөвхөн германы таваарыг алс холын орнуудад тээвэрлэн аваачих төдийгүй, бусад орны усан замын ачааг ч тээж байлаа.

	Тийм их амжилт олж, хүчиндээ эрдэн байсан шинэ Германы эзэнт улс цаашдынх нь өсөлтөд саад болсон хязгаарлалтаас болж бачимдан байсан нь гайхах хэрэг биш байв. Германы эзэнт улсын манлайлагч нь Прусс байсан бөгөөд засгийн эрхэнд байсан пруссын помешикууд, цэргийнхний (юункеруудын) анги хэзээ ч номхон хүлцэнгүй байгаагүй билээ. Тэр бол түрэмгий, тийм харгис түрэмгий байдлаараа бахархдаг байв. Тэр анги Гогенцоллерийнхний угсааны эзэн хаан (кайзер) Вильгельм II˗ыг өөрсдийнх нь догшин ширүүн, өөртөө итгэсэн үзэл санааг шингээсэн цорын ганц эзэн хэмээн үзэж байлаа. Герман бүх дэлхийг эзэмших ёстой, нарт ертөнцөд байгаа бүхнийг гартаа оруулах ёстой, германы ирээдүй бол тэнгис далайг эзэмдэх явдал мөн, германы соёлыг бүх дэлхийд дэлгэрүүлэх явдал бол түүний хэтийн зорилт мөн гэсэн үгийг Кайзер байн байн хэлдэг байв.

	Иймэрхүү үгийг бүр эрт бусад хүмүүс, бусад үндэстэн ч ярьж л байсан л даа. Английн «цагаан арьстан хүний тавилан» буюу Францын «соён гийгүүлэгч үйлс» гэдэг бол мөн л Германы «соёл» гэдэг шиг шинж өнгөтэй байсан юм. Германы нэрийн өмнөөс Кайзерын хэлж байсан үг бол бүр эрт Английн нэрийн өмнөөс олон англи хүний хэлдэг байсан санаархлыг зөвхөн ихэрхсэн, омог бардам хэлбэрээр давтсан явдал байв. Харин ялгаа нь гэвэл Англи колонийн эзэмшилтэй байсан, Герман колонигүй байсанд оршино. Тэглээ ч гэсэн кайзерын тийнхүү хэнэггүй мэдэгдэж хэлсэнд англичууд нэн их цочирдож байжээ. Бусад ямар нэгэн үндэстэн дэлхийд тэргүүлэх үндэстэн болно гэж тэгж зүрхэлж бодсон нь ч англичуудад ихэд зэвүүцэл төрүүлж байжээ. Тэр бол өөрийгөө тэргүүлэх үндэстэн гэж үзэж байсан Англид илэрхий халдсан нэг ёсны тэрслүүд санаа ажээ. Далай тэнгисийн хувьд гэвэл зуун жилийн өмнө Трафальгарийн дэргэд Наполеон ялагдсан цагаас хойш далай тэнгисийг үүрд Английн эзэмшил гэж үзэж ирсэн бөгөөд тэр байдлыг Герман буюу аль нэгэн өөр гүрэн булаацалдана гэдэг бол англичуудын санаанд үнэхээр нийцэшгүй зүйл байв. Хэрэв Англи тэнгист хүчирхэг байдлаа алдахад хүрвэл түүний өргөн их колонийн эзэмшлээс юу үлдэх сэн билээ?

	Кайзерын занаж давшилсан үг гай тарьж болох нь мэдээж боловч тэд үнэхээр усан цэргийнхээ хүчийг зузаатгаж байсан нь бүр ч осолтой зүйл байлаа. Энэ явдал англичуудыг нэгмөсөн балмагдуулсан учир тэд тэнгисийнхээ хүчийг нэмэгдүүлэх болжээ. Герман, Английн хооронд тэнгисийн цэргийн зэвсэглэлээр хөөцөлдөх ажил тэгж эхэлсэн бөгөөд хоёр орны сонинууд ч шинэ шинэ цэргийн хөлөг онгоцнууд хийхийг шаардан, бие биеэ үзэн ядах үзлийг дэвэргэсэн өдөөн хатгалга дэгдээж байлаа.

	Энэ бол Европт аюултай байдлын нэг бүс болж байв. Тийм маягийн өөр олон бүс ч байв. Франц, Герман хоёр бол эртний өрсөлдөгч бөгөөд 1870 оны ялагдалд хариу өшөө авах гэсэн француудын сэтгэл зүрхийг шимшрээсээр байсан билээ. Балкан бол хэзээ ямагт дарийн зоорь болсон газар бөгөөд тэнд янз бүрийн орны эрх ашиг мөргөлдөн байлаа. Герман улс Түрэгтэй аль болохоор ойртохыг хичээн Өрнөд Азид нөлөөгөө хүчтэй болгож байв жишээ нь герман Багдад хүртэл төмөр зам тавьж өгье гэсэн санал гаргаж, хэрэв тэгвэл Багдадыг Константинополь ба Европтой холбох байлаа. Энэ маш сайн хэрэг боловч Герман Багдадын төмөр замыг хяналтдаа авна гэдэг нь бусад үндэстний атаархлыг хүргэж байв.

	Яваа удаа нийт Европ аймшигт автаж, улс гүрнүүд өөрийгөө хамгаалах зорилгоор холбоо байгуулж эхэлжээ. Их гүрнүүд Герман, Австри, Итали Гурвын холбоо, Англи, Франц, Орос «Гурвын хэлэлцээр» гэсэн хоёр бүлэгт хуваагджээ. Итали улс Гурвын холбооны гишүүний хувьд түүнд нэг их дуртай биш бөгөөд үнэхээр ч дайны явцад Итали амлалтаасаа ухран нөгөө талд нэгдсэн байв. Австрийн эзэнт улс хуучирч, газрын зурагт их нутагтай байсан боловч тэр нь маш олон янзын хэсгүүдээс бүрдэж байлаа. Шинжлэх ухаан, хөгжим, урлагийн том төв болсон үзэмжит сайхан Вена хот эзэнт улсын нийслэл нь байв. Тийм учраас Гурвын холбоо гэдэг нь хэрэг дээрээ ганц Герман л байлаа. Гэвч шалгаж турших цаг иртэл Итали Австри хоёр яах нь хэнд ч мэдэгдэхгүй байв.

	Тийнхүү Европыг аймшиг нөмрөн байсан бөгөөд гэтэл аймшиг гэдэг бол тун хэцүү асуудал шүү дээ. Бүх орон дайнд бэлтгэн шүдээ хүртэл зэвсэглэн байлаа. Зэвсэглэлээр ид хөөцөлдөн байв. Тэрхүү уралдааны өвөрмөц шинж гэвэл нэг орон зэвсэглэлээ нэмэгдүүлэхэд нөгөө нь бас л тэгэхээс аргагүй болж байсан явдал юм. Их буу, шугамын хөлөг онгоц, байлдааны хэрэгсэл, цэргийн бусад хэрэглэгдэхүүн зэрэг зэвсэг үйлдвэрлэдэг хувийн том пүүсүүд үнэхээр их мөнгө олж баяжиж байлаа. Тэд баяжаад ч зогсоогүй, хэрэг дээрээ цэрэг дайны хэнээрхлийг дэмжин улам их зэвсэг худалдан авахыг улс орнуудаас шаардан байв. Зэвсэг үйлдвэрлэдэг пүүсүүд маш баян, хүч ихтэй ба Англи, Франц, Герман хийгээд бусад орны олон дээд тушаалтан, сайд нар түүний акц буюу хувь нийлүүлсэн тэмдэгтийг гартаа барьж байсан болохоор зэвсгийн үйлдвэрлэлийг улам хөгжүүлэх сонирхолтой байлаа. Зэвсэг үйлдвэрлэгч пүүсүүд хөгжсөнөөр цэрэг дайны хийрхэл гаарч, дайныг улам түргэтгэж байв. Хамгийн гайтай юм нь гэвэл олон засгийн газрын сайдууд, өндөр тушаалтан санхүүгийн үүднээс дайн хийхийг  сонирхож байсан явдал мөн! Тэдгээр пүүс янз бүрийн орны цэргийн зардлыг нэмэгдүүлэхийн тулд бас өөр янз бүрийн арга замыг ч ашиглаж байжээ. Тэд олон нийтийн санаа бодолд нөлөөлөхийн тулд сонинуудыг хахуульдан авч, зарим үед засгийн газрын түшмэдийг хахуульдаж ард түмний сэтгэлийг түгшүүлэх үүднээс худал мэдээ тарааж байжээ. Ингэж бусдын амийг хөнөөх зэвсэг үйлдвэрлэн амьдарна гэдэг мөн ч аймшигтай хэрэг шүү, тэд мөргөлдөөнд өдөөж, хүмүүсийг аймшигт дайнд түлхэн оруулахын тулд, тийм замаар баяжихын тулд юу ч хийхээс буцахгүй байв! Тэгж зэвсгийн хүнд үйлдвэрлэл 1914 оны дайныг тодорхой хэмжээгээр түргэтгэжээ. Энэ нь манай үед ч уг ажиллагаагаа хийсээр байгаа юм.

	Дайны тухай энэ бүх яриан дунд бас энх тайвныг хамгаалах гэсэн үнэнхүү оролдлого ч гарч байсныг би чамд хэлэх учиртай байна. Бусад хаад эздийн дотроос гагцхүү Оросын хаан Николай II их гүрнүүдэд хандан дэлхий дахинд энх тайвныг тогтоох үүднээс уулзаж ярилцах санал тавьж байжээ. Эзэнт улсынхаа дотор гарсан аливаа либерал хөдөлгөөнийг нухчин дарж, хүнд хөдөлмөр хийхээр ял заагдсан хүмүүсийг Сибирьд тууж аваачиж байсан тэр хаан шүү дээ! Чухамхүү тэр хаан энх тайвны тухай санал тавьж байсан гэдэг нь тоглоом тохуу хийсэн явдал мэтээр санагдаж болох юм. Гэвч тэр үнэхээр тийм санал тавьж байсан юм, учир нь түүний хувьд энх тайван байх нь үүрд мөнх оршин байхын нөхцөл, хэмжээгүй эрхт засаглалаа үүрд хадгалан байхын нөхцөл байлаа. Түүний уриалгад хариу өгөхөөр Голландын Гаага хотноо 1899 ба 1907 онуудад хоёр удаа энх тайвны бага хурал болжээ. Гэвч тэндээс ямар нэгэн чухал шийд гаргаж чадсангүй ажээ. Энх тайван гэнэт тэнгэрээс уначихгүй байв. Гагцхүү санал зөрөлдөөн гардаг үндсэн шалтгаануудыг арилгаснаар л энх тайван байдал тогтоож болох байв.

	Их гүрнүүдийн өрсөлдөөн, болгоомжлолын талаар би зөндөө их юм ярьчихлаа. Харин уршигт муу зан гаргаж байгаагүй бага буурай үндэстнүүдийн талаар ярилгүй өнгөрсөн билээ. Европын умард хэсэгт анхаарч үзвэл зохих хэд хэдэн бага буурай орон оршин байдаг билээ. Тэд булаан эзлэхийг эрмэлзэгч ховдог шунахай их гүрнүүдээс ихээхэн ялгаатай юм. Тэр бол Скандинавын хагас арал дээр байдаг Норвеги, Швед, газрын зураг дээр түүний доохон талд орших Дани улс байлаа. Тэдгээр

	орон умард туйлын бүсээс холгүй орших бөгөөд тэнд хүйтэн догшин ширүүн амьдралтай. Тэд цөөн тоотой хүн амаа л тэжээж чадаж байв. Гэвч тэд бие биеэ үзэн ядаж, хардаж сэрдэж,өрсөлдөн байдаг их гүрнүүдийн тоонд ордоггүй болохоор энх тайван амьдарч, соёл иргэншлээ хөгжүүлэхэд л хүчээ зориулдаг байв. Тэнд шинжлэх ухаан хөгжиж, гойд сайхан утга зохиолтой болсон байв. Норвеги, Швед хоёр нэгдэж, 1905 он хүртэл нэг улс болж байжээ. Дараа нь Норвеги тусгаарлаж, биеэ даасан улс болохоор шийдсэн байлаа. Тийнхүү хоёр орон тайван замаар холбоогоо салгахаар шийдвэрлэж, одоо хүртэл биеэ даасан хоёр улс болон тогтнож иржээ. Тэр асуудлыг дайнгүйгээр, өөрөөр хэлбэл нэг нь санаа зоригоо нөгөөдөө тулган хүлээлгэх гэж оролдохгүйгээр шийдсэн бөгөөд хоёр орон нөхөрсөг харьцаатай ажгуу.

	Жижигхэн Дани орон байнгын арми ба цэргийн флотоо татан буулгаж том бага бүх оронд сайхан үлгэр жишээ үзүүлсэн юм. Даничууд бол тариачин голдсон үндэстэн бөгөөд баян хоосны ялгаа багатай жижиг тариачны орон юм. Улс оронд нь хоршооллын хөдөлгөөн хөгжин дэлгэрсний үрээр тийм тэгш байдал тогтжээ.

	Гэвч Европын тэр болгон бүх бага жижиг орон Дани шиг тийм сайн санааны үлгэр жишээ үзүүлж байгаагүй юм. Голланд бол хэдийгээр том орон биш боловч Дорнод˗Энэтхэгт (Ява, Суматра зэрэг) асар их колонийн эзэмшилтэй байв. Голландын зэргэлдээ орших Бельги Африкийн Конгыг дарлан мөлжиж байв. Гэвч Европын бодлогод Бельгийн жинхэнэ ач холбогдол гэвэл түүний газарзүйн байршилтай холбоотой байлаа. Бельги улс бараглаж Франц, Герман хоёрын дунд байх бөгөөд тэдний хооронд болсон бараг бүх дайнд татагдан оржээ. Ватерлоо бол Брюселиэс холгүй Бельгид байдгийг чи санаж байгаа байх. Тийм учраас Бельгийг «Европын тулалдааны талбар» хэмээн нэрлэж байжээ. Голлох их гүрнүүд хэрэв дайн гарвал Бельгийн төвийг сахисан байдлыг хүндэтгэж байна гэж хэлэлцэн тохиролцсон байсан боловч дайн эхэлмэгц тэр бүх хэлэлцээр, амлалт нь талаар болон өнгөрдгийг бид харсан билээ.

	Тэгэхдээ л Европын бүх жижиг орнуудын дотроос хамгийн тайван байдаггүй газар нь Балканы орнууд байв. Балкан бол олон үеийнхний турш бие биеэ үзэн ядаж, өрсөлдөж ирсэн алаг цоохор ард түмэн, арьстан үндэстний нутаг байсан бөгөөд тэнд дайсагнан мөргөлдөх явдал ямагт гарч байлаа. 1912 ба 1913 оны Балканы дайнаар асар их цус урсаж, богинохон хугацаанд тэр өчүүхэн бага нутагт асар олон хүний амь үрэгдэж байлаа. Урьд жилүүдэд нь Түрэгүүд маш олиггүй муу явдал үйлдэж байсан билээ. Серб (одоо бол Югославын нэг хэсэг) тэнд аллага таллага үйлдэж байснаараа их муу нэр авсан газар байв. Төрийн дээд тушаалын олон түшмэд гишүүн нь байсан «Хар гартан» гэгч байгууллагын эх оронч үзэлтэн хэмээх алан хядагч нууц тагнуул төлөөлөгчид л тэгж их хэрцгий аллага хядлага үйлдэж байжээ. Улсынхаа хаан ба хатан хаан, хаан Александр хийгээд хатан хаан Драга, түүний ах, ерөнхий сайд хийгээд бусад хэд хэдэн өндөр тушаалтныг маш хэрцгийлэн алж байжээ. Гэвч тэр бол зөвхөн ордны эргэлт байсан бөгөөд дараа нь дахиад л өөр хаан сууж байв.

	Тийнхүү хорьдугаар зуунд Европыг аюул сүйрлийн гамшиг нөмөрч, он жил улиран өнгөрөх тусам аянгын нижигнэх дуун улам бүр ойртох болсон байлаа. Байдал улам бүр хүндрэн хүндэрсээр Европын амьдралыг бүхэлд нь хүлэн баглаж, эцсийн эцэст тэр хэргийг дайн тасар цавчжээ. Бүх улс гүрэн дайнд улайран бэлтгэж, дайн болохыг хүлээн байсан хэдий боловч чухамдаа дайн хийхийг хүссэн орон нэг ч байхгүй байсан байж ч болох юм. Дайны үр дүн яаж дуусахыг хэн ч хэлж чадахгүй болохоор аль ч орон тодорхой хэмжээгээр дайнаас айж байсан билээ. Тэглээ ч гэсэн айж эмээснээсээ болоод тэд дайнд аяндаа татагдан орсон ажээ. Европт бие биеийн эсрэг чиглэсэн хоёр бүлэг бий болсон гэж чамд хэлсэн билээ. Түүнийг «хүчний тэнцүүлэг» хэмээн нэрлэсэн боловч үнэндээ маш тогтворгүй тэнцүүлэг бөгөөд үл ялих хатгачихад л алдагдах тэнцвэр байв. Япон улс хэдийгээр Европоос алс хол оршдог, европынхны асуудалд оролцохыг нэг их сонирхдоггүй байсан ч гэсэн бас л тэдгээр холбоонд оролцож, хүчний тэнцвэртэй байдлыг хадгалах үүрэг гүйцэтгэж байжээ. Япон улс Английн холбоотон байв. Тэр холбоо нь Алс Дорнодод, ялангуяа Энэтхэгт Английн эрх ашгийг хамгаалах явдал байв. Тэр бол англи˗орос хоёр өрсөлдөж байх үед байгуулагдсан холбоо бөгөөд одоо Англи, Орос хоёр нэг тал болсон байсан ч гэсэн холбоотой хэвээр байжээ. Тэрхүү холбоо ба европын хүчний тэнцвэрээс гадна байсан цорын ганц их гүрэн бол Америк байв.

	1914 оны байдал төлөв ерөнхийдөө ийм байлаа. Билл хийгээд гомрулиас болж Англи Ирландын талаар ихэд сэтгэл түгшин байсныг чи магад санаж байх ёстой. Ольстер бослого гаргахаар бэлтгэж, Ирландын умард өмнөд нутгаар сайн дурын цэрэг бий болж, иргэний дайн болно гэсэн яриа дэгдэж байсан билээ. Англи улс Ирландад гарсан самуунд анхаарал тавихаас аргагүй болж улмаар нийт европын хэмжээний дайн болбол түүнд оролцохгүй байж болох юм гэж Герман үзэж байсан байж ч болох юм. Гэтэл хэрэг дээрээ английн засгийн газар хэрэв дайн болбол Францын талд орно гэж нууц үүрэг авсан байсан боловч түүнийг нийтэд мэдэгдээгүй байлаа.

	1914 оны зургаадугаар сарын 28 бол хожим нь дөл болон бадарсан дайны оч үсэрсэн тэр өдөр билээ. Эзэн хаан Франц Фердинанд бол австрийн хаан ширээ залгамжлан суусан хүн байлаа. Франц Фердинанд Балкан дахь Боснийн нийслэл Сараевод зочлохоор тийш очсон байв. Түүнээс хэдэн жилийн өмнө младотүрэгүүд султанаа зайлуулахаар хөдөлж байсан үед Боснийг Австри өөртөө нэгтгэснийг би чамд ярьж байсан. Тийнхүү Фердинандыг хатантайгаа хамт задгай тэргэнд суугаад Сараевогийн гудамжаар явж өнгөрөх үед нь хажуугаас нь буудаж, хаан хатан хоёрыг алсан байв. Австрийн засгийн газар, ард түмэн хорсон зэвүүцэж, уг гэмт хэрэгт оролцсон гэж үзэж сербийн засгийн газрыг (Серби бол Боснитой хөрш оршдог орон) зэмлэх болжээ. Сербийн засгийн газар тэр зэмлэлийг эсэргүүцсэн нь мэдээж хэрэг юм. Нэлээд хугацаа өнгөрсний дараа магадлан тогтоосноор үзвэл сербийн засгийн газар хэдийгээр уг аллагад холбогдох буруугүй байсан ч гэсэн түүнд бэлтгэж байхыг огт мэдэхгүй байсан гэж үзэж болохооргүй нь нотлогдсон байв. Тэр аллагыг үйлдсэн гол буруутан нь сербийн «Хар гартны» байгууллага байв.

	Австрийн засгийн газар тийнхүү хорсон зэвүүцсэний улмаас, хамгийн гол нь улс төрийн шалтгааны улмаас Сербийн талаар илэрхий түрэмгий бодлого баримтлах болжээ. Хэрэв том дайн үүсэхэд хүрвэл Германаас хүчтэй дэмжлэг авна хэмээн найдаж байсан учир Австрийн засгийн газар Сербийг бүрмөсөн номхотгож авахаар нэгэнт шийджээ. Тийм учраас сербиүдийн гуйсан уучлалтыг эс хүлээн авч, Австри улс 1914 оны долоодугаар сарын 23˗нд эцсийн удаагийн тулган шаардах бичгийг Сербид өгчээ. Тэгээд тав хоногийн дараа, долоодугаар сарын 28˗нд Австри улс Сербид дайн зарласан байна.

	Нэр төр хөөцөлдөгч, дайтах дуртай, тэнэг мулгуу сайд Австрийн бодлогыг үндсэнд нь шийдэж байлаа. Нас дээр гарсан эзэн хаан Франц Иосиф (1848 оноос эхлэн австрийн хаан болжээ) дайн зарлахыг Германаар зөвшөөрүүлэх гэж чармайж, тусална хэмээн хагас дутуу амласныг нь тусална гэж бат ойлгосон байв. Гэтэл хэрэг дээрээ Австриас бусад аль ч их гүрэн чухам тэр үед дайн эхлүүлэхийг хүсэхгүй байв. Герман хэдийгээр дайн хийх бэлтгэлтэй, зодоонч улс боловч бас л дайн эхлүүлэхийг нэг их хүсэхгүй байснаар барахгүй, эзэн хаан Вильгельм II шийдмэг биш боловч дайн гаргуулахгүй, байх талын оролдлого хийж үзэж байв. Англи, Франц хоёр дайн хийхийг хүсэхгүй байв. Оросын засгийн газар гэдэг бол өөртэйгөө адил хүмүүсийг цуглуулан юу бодож санаснаа хийлгэж байдаг тэнэг мулгуу, зальжин этгээдүүдээр хүрээлүүлсэн алсын хараагүй, болхи хаан байлаа. Тэглээ ч гэсэн тэр бол олон сая хүний хувь заяаг гартаа атгаж байсан хүн юм. Тэр хаан бүхэлдээ дайны эсрэг байсан боловч түүнийг тойрон хүрээлэгчид удааширвал сүүлдээ муу юм болно хэмээн айлгаж цэрэг дайчлуулахад хүргэж байжээ. Тэрхүү дайчилга гэдэг бол бүх нийтийг цэргийн албанд татна гэсэн үг байсан бөгөөд гэтэл Орос мэт тийм том оронд цэрэг дайчилна гэдэг бол цаг хугацаа шаардсан их ажил байлаа. Герман довтолно гэж айсан учраас орос цэрэг дайчлах ажил хурдассан байж ч болох юм. Цэрэг дайчилж байгаа тухай мэдээг Герман долоодугаар сарын 30˗нд хүлээж аваад айн цочирдож цэрэг дайчилгаагаа зогсоохыг Оросоос шаардсан байв. Гэвч дайны тэр аварга их машиныг нэгэнт зогсоож чадахаасаа өнгөрсөн байлаа. Хоёр хоногийн дараа наймдугаар сарын 1˗нд Германд дайчилгаа эхэлж, Орос ба Францад дайн зарлан шуудхан л германы асар том арми замын хялбар дөтийг харгалзан Францыг чиглэн Бельги рүү цөмрөн орсон байна. Жижигхэн Бельги Германд ямар ч хор хүргээгүй боловч нэгэнт үхэх сэхэхээ үзэлцэн тулалдаж байгаа үндэстэн гэдэг түүнд өгсөн амлалтаа юман чинээнд бодохгүй болсон байв. Германы засгийн газар армиа Бельгийн нутгаар явж өнгөрүүлэхийг Бельгиэс хүссэн боловч бельгийн засгийн газар маш их дургүйцэн татгалзсан байвч.

	Бельгийн төвийг сахисан байдлыг тийнхүү зөрчсөн явдлыг Англи болон бусад орнууд жигшин эсэргүүцсэн бөгөөд Англи тэр явдлыг далимдуулан Германд дайн зарлажээ. Хэрэг дээрээ Англи улс аль эрт Германд дайн зарлахаар шийдсэн бөгөөд бельгийн асуудал бол зөвхөн тохиромжтой шалтаг нь болж өгсөн байв. Францын арми ч гэсэн хэрэв шаардлага гарвал Герман руу довтлохын тулд цэргээ Бельгийн нутгаар дамжин өнгөрүүлэхээр дайны өмнөх жилүүдэд төлөвлөн байсан нь нэгэнт тодорхой болсон юм Гэтэл тэнд тийм юм болж байхад Англи улс албан ёсоор амлалт авч, байгуулсан гэрээгээ «алганы чинээ цаасны» төдийд бодсонгүй гэж ярилцаж байсан Германы эсрэг бага үндэстнүүдийг хамгаалагч, шударга ёс, үнэнийг баримтлагчийн дүр үзүүлэн байлаа. Наймдугаар сарын 4˗ний шөнө дундын үеэр Англи улс Германд дайн зарласан боловч ямар нэгэн санамсаргүй явдал гарахаас урьдчилан сэргийлэхийн тулд Англи дайн зарлахаасаа нэг өдрийн өмнө британийн армийн аяны корпусыг нууцаар Ла˗Маншийн хоолойг гатлуулсан байв. Тийм болохоор Англи улс дайнд оролцох эсэх нь хараахан мэдэгдэхгүй байгаа хэмээн дэлхий дахин ойлгож байсан үед английн цэрэг нэгэнт европт орж ирчихсэн байлаа.

	Тийнхүү Австри, Орос, Герман, Франц, Англи улсууд нэгэнт дайнд татагдан оролцож, дайн үүсэхийн шууд шалтгааныг өдөөсөнд тооцогдсон жижигхэн Серб ч мөн дайнд оролджээ. Гэтэл нөгөө Герман, Австрийн холбоотон Итали улс яасан бэ? Итали хараахан дайнд оролцоогүй байв. Итали улс эхлээд аль тал нь давамгайлахыг мэдэж авахыг хичээн ажиглалт хийж, элдэв шалтаг заан хүлээж байснаа сүүлдээ зургаан сарын дараа өөрсдийн холбоотнуудын эсрэг Франц, Англи, Оросын талд бүрмөсөн орсон байна.

	Тийнхүү 1914 оны наймдугаар сарын эхний өдрүүдэд Европын армиуд жигдэрч дайны аян замд гарчээ. Тэр нь ямар арми байсан бэ? Урьд бол арми нь нэлээд тооны мэргэжилтэй цэргүүдээс бүрдэж байв. Тэр бол байнгын арми байлаа. Гэвч францын хувьсгал түүнд том өөрчлөлт оруулсан юм. Гадаадын гүрнүүдийн довтолгоо хувьсгалд аюул занал учруулмагц энгийн олон иргэдийг цэрэгт татаж цэргийн сургууль хийлгэх болсон байв. Тэр үеэс хойш Европт сайн дурын хөлсний хүмүүсээс бүрдсэн, цөөн тоотой мэргэжлийн армиа өөрчилж, албан журмаар цэргийн албан хаах, өөрөөр хэлбэл улс орны доторх цэргийн албанд тэнцэх бүх эрэгтэйчүүдийг албан журмаар цэрэгт дайчлах замаар армиа байгуулах хандлага бий болсон байв. Тэгж дэлхий дахинаар эрэгтэйчүүдээр цэргийн албан хаалгах болсон нь Францын хувьсгалаас эхэлж тогтсон журам ажээ. Тэр журам нийт Европт тогтож, залуу хүн бүр хоёр буюу хоёроос дээш жил тусгай хуаранд сууж цэргийн сургууль хийгээд дараа нь хэрэв цэрэгт дайчлахад хүрвэл жинхэнэ цэргийн албан хаадаг болсон байна. Тийм учраас хэрэг дээрээ уг үндэстний залуу эрэгтэй хүн бүр армид албан хаах болжээ. Франц, Герман, Австри, Орост ч тийм журамтай байсан болохоор тэдгээр оронд цэрэг дайчилга болно гэдэг бол залуу хүмүүсийг гэр орноос нь хөндийрүүлэн, алс холын хот тосгодоос авчирч армид албан хаалгана гэсэн үг байв. Дайн эхэлж байх үед Англид тэгж бүх нийтээр цэргийн албан хаах журам тогтоогүй байжээ. Англи улс усан цэргийнхээ хүчинд түшиглэн харьцангуй цөөн тоотой сайн дурынхнаас бүрдсэн байнгын армитай байдаг байв. Гэвч Англи дайны дундуур бусад орныг дагаж, цэрэг дайчилга явуулж, албан журмаар цэргийн албан хаалгадаг болсон байлаа.

	Тийнхүү бүх нийтээр заавал цэргийн албан хаана гэдэг бол үндэстэн нийтээрээ буу барина гэсэн үг байв. Цэрэг дайчлагын тушаалыг хот бүр, тосгон бүр, айл өрх бүр дагаж мөрдөх ёстой байв. Наймдугаар сарын эхний тэр өдрүүдэд Европын ихэнх нутагт амьдрал гэнэт зогссон мэт болж, олон сая залуу хүн гэр орноо үүрд орхин явцгааж байлаа. Газар сайгүй цэргийн марш, жагсаал болж, цэргүүдэд баяр хүргэн, чин зүрхний угаас гарсан эх оронч үзлийн гал цог бадарч, мөн ирэх жилүүдэд хүмүүст ямар их аюул учрах гэж байгааг хэн ч төсөөлөхгүй байсан болохоор бүр сэтгэл амарлингуй байдал ч ажиглагдаж байв.

	Халуун эх оронч сэтгэлгээнд хүн бүр автсан байлаа. Интернационализмыг өндөр дуугаар тунхаглан байсан социалистууд ч, нийтийн дайсан болсон капитализмын эсрэг тэмцэхийн тулд эвлэлдэн нэгдэхийг дэлхийн пролетари нарт уриалан байсан марксистууд ч тэрхүү урсгалд автан, капиталистуудын өдөөсөн тэр дайнд оргилуун сэтгэлт эх оронч хүний ёсоор нэгдэж байв. Цөөн хэдэн хүн л байр суурин дээрээ хатуу зогсож байсан боловч тэднийг үзэн ядаж, доромжилж, цээрлүүлэн шийтгэх явдал ч байв. Олонх хүн дайсныг үнэхээр үзэн ядах болсон байв. Англи, германы ажилчид бие биеэ алан хядаж байхад тэр хоёр орны хийгээд ер нь байлдаж байсан бусад орны эрдэмтэн, профессорууд, боловсролтой хүмүүс бие биеэ хараан зүхэж, бие биеийнхээ хамгийн тэнэг мулгуу хуурмаг санаанд итгэн байлаа.

	Тийнхүү дайн эхэлснээр арван есдүгээр зуун дууссан юм. Өрнөдийн соёл иргэншлийн ус алгуур газар аван урссаар тийнхүү гэнэт дайны эргүүлэг рүү оруулсан билээ. Хуучин ертөнц үүрд арилан одов. Дөрвөн жилийн дараа тэрхүү усны эргүүлэг дотроос цоо шинэ ертөнц гарч иржээ.

	79. Европ Дорнод Азийг эзэлж эхэлсэн нь

	80. Хятад орон энх амгалан цэцэглэн хөгжиж байсан үе

	81. Япон хаалгаа хаасан нь

	82. Европ дахины самуун үе

	83. Сэргэн мандалт

	84. Протестантуудын бослого, тариачны дайн

	85. Арван зургаа, арван долдугаар зууны үеийн европын хэмжээгүй эрхт ёс

	86. Эрх чөлөөний төлөө Нидерландчуудын тэмцэл

	87. Англи хаанаа цаазалсан нь

	88. Бабур

	89. Акбар

	90. Энэтхэгийн моголуудын эзэнт гүрэн унаж мөхсөн нь

	91. Сикхи ба маратхи нар

	92. Англичууд энэтхэг дэх өрсөлдөгчдөө дийлсэн нь

	93. Хятад дахь манжийн их эзэн хаан

	94. Хятадын эзэн хаанаас английн эзэн хаанд илгээсэн захидал

	95. Арван наймдугаар зууны европ дахь үзэл санааны тэмцэл

	96. Европ тив их өөрчлөлтийн өмнө

	97. Асар том машин бий болсон нь

	98. Англид аж үйлдвэрийн хувьсгал эхэлсэн нь

	99. Америк Англиас тусгаарласан нь

	100. Бастилийн уналт

	101. Францын хувьсгал

	102. Хувьсгал ба хувьсгалын эсэргүү явдал

	103. Засгийн газруудын замнал

	104. Наполеон

	105. Наполеоны тухай дахин өгүүлэх нь

	106. Дэлхий ертөнцийн байдал

	107. Дэлхийн нэгдүгээр дайны өмнөх зуун жил

	108. Арван есдүгээр зуун, үргэлжлэл

	109. Энэтхэгт гарсан дайн ба бослогууд

	110. Энэтхэгийн гар урчууд үгүйрэн хоосорсон нь

	111. Энэтхэгийн тосгон, тариачид, газрын эзэд

	112. Британи энэтхэгийг яаж захирч байсан бэ?

	113. Энэтхэг сэрж эхэлсэн нь

	114. Англи хятадад хүчээр хар тамхи нэвтрүүлсэн нь

	115. Хятад орон хүнд байдалд

	116. Япон урагш тэмүүлсэн нь

	117. Япон Орост цохилт өгсөн нь

	118. Хятад бүгд найрамдах засагт улс болсон нь

	119. Энэтхэг˗хятадын хойг ба дорнод энэтхэг

	120. Бас нэгэн шинэ жилийн өдөр

	121. Филиппин ба Америкийн Нэгдсэн Улс

	122. Гурван тивийн уулзвар газарт

	123. Өнгөрсөн түүхийг эргэж нэг саная

	124. Ираны эртний уламжлалын бат үндэс

	125. Перс дэх империализм ба үндэсний үзэл

	126. Ер нь хувьсгалын тухай, түүнээс европт болсон 1848 оны хувьсгалын тухай

	127. Итали нэгдсэн, эрх чөлөөт үндэстэн болсон нь

	128. Герман улс байгуулагдсан нь

	129. Зарим нэрт зохиолчид

	130. Дарвин ба шинжлэх ухааны ялалт

	131. Ардчиллын амжилт

	132. Социализмын үүсэл

	133. Карл Маркс ба ажилчны байгууллагын хөгжилт

	134. Марксизм

	135. Англи дахь Викторианы үе

	136. Англи дэлхийн мөнгө хүүлэгч болон хувирсан нь

	137. Америк дахь иргэний дайн

	138. Америкийн үл үзэгдэх эзэнт гүрэн

	139. Ирланди, Англи хоёрын долоон зуун жилийн дайн

	140. Ирландын гормуль ба шин фейн

	141. Англи египетийг булаан эзэлж, эзэмшил болгосоор буй нь

	142. Түрэг «европын эмгэгтэй хүн» болон хувирсан нь

	143. Орос орон хаант засгийн эрхшээлд

	144. Оросын 1905 оны ялагдсан хувьсгал

	145. Зууны төгсгөл

	146. Дэлхийн дайн эхэлсэн нь

	147. Энэтхэг орон дайны өмнөх үед

	148. 1914—1918 оны дайн

	149. Дайны явц

